
Tíst með Guði:
Hvers vegna er hjónabandið svo mikilvægt fyrir kristið fólk?

Hjónabandið hefur verið til síðan í sköpuninni, frá upphafi „yfirgefur maður
föður sinn og móður sína og býr við eiginkonu sína, svo að þau verði eitt
hold“ (1MÓS 2:24). Sérstakt einkenni hjónabands karls og konu, sem bæði
hafa verið skírð, er það að Jesús gegnir sérstöku hlutverki í sambandi
þeirra: Hjónabandið er sakramenti þeirra (TKK 1601). Kirkjan ber einingu karls
og konu í hjónabandinu saman við kærleiksband Krists við kirkju sína: „Þér
menn, elskið konur yðar eins og Kristur elskaði kirkjuna og lagði sjálfan sig
í sölurnar fyrir hana“ (EF 5:25).

Þrír meginþættir
Í sakramenti hjónabandsins eru þrír meginþættir eða einkenni: Eining,
órjúfanleiki og vilji til að taka á móti börnum (TKK 1664). Það er einingarband
eins karls og einnar konu, sem saman eru kölluð til trúfastrar einingar
aðeins þeirra beggja. Eftir að stofnað hefur verið til hjónabandsins er það
órjúfanlegt allt til dauða annars hjónanna. Eins og Jesús sagði: „Það sem
Guð hefur tengt saman, má maður eigi sundur skilja“ (MRK 10:9). Kristið
hjónaband er opið fyrir barneignum, en ef annað hjóna eða þau bæði eru
ófrjó af ástæðum sem þau fá sjálf engu ráðið um, þá eru börn ekki
nauðsynleg til að hjónabandið verði fullkomið.

Blandað hjónaband

Dæmi eru um mjög hamingjusöm blönduð hjónabönd, sem auðgast fyrir
gagnkvæman mismun hjónanna. Samt getur hjónaband við kristinn
einstakling sem ekki er kaþólskur, eða er annarrar trúar, eða trúlaus, valdið
ýmiss konar vandkvæðum, og þá geta komið upp aðstæður þar sem menn
freistast til að bregðast við á þann hátt sem samrýmist ekki manns innstu
trúarsannfæringu.



Í blönduðum hjónaböndum getur virst einfalt í upphafi að láta trúmálin liggja
á milli hluta. En hættan er sú að einhvern tímann finnist öðru hvoru
hjónanna það vera þvingað til að velja milli kærleikans til Guðs og
kærleikans til eiginmannsins eða eiginkonunnar. Enginn ætti að þurfa að
velja um slíkt! Þessi hætta magnast oft þegar börnin fæðast. Í hvaða trú
eða venju eiga þau að alast upp? Þegar kaþólskt fólk giftist lofar það að ala
börnin upp í kaþólskri trú. Hvernig geta pabbi og mamma útskýrt það fyrir
börnunum að þau séu ekki sammála um jafn mikilvægt atriði og trú sína?
Hvernig eiga þau að kenna börnunum að mynda persónulegt samband við
Guð? Þetta eru spurningar sem menn verða að velta fyrir sér af alvöru áður
en meðvituð ákvörðun er tekin um að ganga í blandað hjónaband.
Grunnurinn að slíkri ákvörðun ætti alltaf að byggjast á bæn.

Fjölskyldan sem kirkja
Brúðurin og brúðguminn veita hvort öðru sakramenti hjónabandsins. Þau
stofna til langvarandi og innilegs sambands við hvort annað frammi fyrir
Guði og fulltrúa kirkjunnar, sem oftast er prestur eða djákni, sem blessar
hjónin. Þegar Jesús hóf starf sitt opinberlega var það í brúðkaupinu í Kana
og hann sýndi með því mikilvægi hjónabandsins. Í fjölskyldunni kynnast
börnin trúnni og framkvæmd hennar í fyrsta sinn og því er fjölskyldan
heimakirkja. Hl. Jóhannes Páll páfi II kallaði fjölskylduna „fyrsta skóla
kærleikans,“ vegna þess að þar öðlast börnin mikilvægustu kunnáttuna um
það hvernig þau geta gefið öðrum af sjálfum sér. Fjölskyldan er samfélag
náðar og bænar, skóli mannlegra dyggða og kristilegs kærleika“ (TKK 1666).



Sakramenti hjónabandsins
Endurtaka
nlegt:

Aðeins við dauða
maka eða ógildingu

Efni:

Sá sem
framkvæ
mir:

Brúður og brúðgumi
(í návist fulltrúa
kirkjunnar)

Aðgerð: Samþykki maka;
gagnkvæm gjöf sjálfs
sín og móttaka hins

Áhrif: Eining hjónanna
eins og Krists við
kirkjuna; milli
skírðra hjóna,
sakramentisband

Orð: „Ég, N., tek þig, N., sem
eiginkonu
mína/eiginmann minn
og heiti þér tryggð,
bæði í blíðu og stríðu,
við heilsu og vanheilsu;
og ég lofa að elska þig
og virða alla ævidaga
mína.“

Alla ævi?
Hjónabandið á að standa alla ævi. En hvernig getum við verið viss um að
ást okkar á makanum muni endast allt til dánardags? Í fyrsta lagi verðum
við að treysta því að Guð muni hjálpa okkur, vegna þess að hann er
uppruni kærleikans. Í öðru lagi er það val okkar að elska aðra manneskju,
ekki bara tilfinning. Tilfinningarnar einar gera það ekki að verkum að
hjónabandið endist. Það gerir hins vegar sú skuldbinding hjónanna að
elska hvort annað, hvað sem upp kann að koma, og því getur sambandið
þroskast í áranna rás.

Kristið hjónaband er í eðli sínu eitt og órjúfanlegt og opið fyrir barneignum.
Það er sakramenti milli hinna skírðu.



Hvers vegna er lögð svo mikil áhersla á hjónabandið og fjölskylduna?

Guð skapaði manninn í sinni eigin mynd sakir síns mikla kærleika. „Hann
skapaði þau karl og konu“ (1MÓS 1:27) svo að þau öðluðust hlutdeild í
kærleika Guðs og lífinu sem hann skapaði. Þess vegna bauð hann þeim að
vera „frjósöm og margfaldast“ (1MÓS 1:28). Sem kristið fólk getum við fylgt
þessari köllun til kærleika á tvennan hátt, með sakramenti hjónabandsins
eða skírlífi í þágu Guðs. Jóhannes Páll II sagði um þetta tvennt: „Hvort um
sig er í sinni réttu mynd framkvæmd hins dýpsta sannleika um manninn
sem var ,skapaður í Guðs mynd‘ “ (FAMILIARIS CONSORTIO, 11).

Þar er Guð
Karl og kona staðfesta í sakramenti hjónabandsins að þau hafa ákveðið að
gefast hvort öðru algerlega og skilyrðislaust. Þau veita Guði hlutdeild í
sambandi sínu og ákveða að leita hans í sameiningu frá þeim degi að telja.
Með hjónabandsheitunum gefast þau hvort öðru skilyrðislaust og
samþykkja að annast hvort annað alla ævidaga sína, og að taka á móti
börnum sínum sem Guðs gjöf. Þetta ástar- og umönnunarsamband er það
sem Guð hefur fyrirbúið mönnum frá upphafi: „Þess vegna yfirgefur maður
föður sinn og móður sína og býr við eiginkonu sína, svo að þau verði eitt
hold“ (1MÓS 2:24).

Kærleikur og aðhlynning
Guð ætlaði hverju barni að verða til í þeim kærleika sem móðir þess og
faðir bera hvort til annars í hjónabandinu. Stundum bregðast foreldrarnir
þessari hugsjón en erfitt er að finna betri byrjun handa barninu!

Því miður enda mörg hjónabönd með skilnaði en sem betur fer eru mörg
dæmi um hjónabönd sem endast fyrir hjálp hins ósýnilega kærleiksbands



sem á uppruna sinn hjá Guði. Árangursríkt hjónaband krefst stöðugrar
aðhlynningar beggja aðila, hjónin lifa ekki hvort út af fyrir sig heldur jafn
mikið hvort fyrir annað. Þegar illa gengur í hjónabandinu er það yfirleitt
vegna þess að hjónin hafa misst sjónar á þessu lögmáli. En það er einmitt
þegar mest reynir á kærleikann sem þörf er á enn meiri kærleika og
tillitssemi beggja aðila. Kristin hjón, sem sýna þrautseigju saman þegar
erfiðleikar berja að dyrum og fyrirgefa hvort öðru, komast að því að
kærleiksböndin styrkjast með tímanum. Þeim lærist að lykillinn að
hamingjuríku hjónabandi felst í því sem Páll postuli orðar svo: „Verið hver
öðrum undirgefnir í ótta Krists“ (EF 5:21).

Hvað er svona rangt við skilnaði?

Á brúðkaupsdaginn lofa brúðguminn og brúðurin að elska og heiðra hvort
annað sem eiginmaður og eiginkona það sem eftir er ævinnar. En hvað ef
þeim finnst seinna að þau geti ekki haldið áfram að búa saman? Í þjóðfélagi
okkar er skilnaður yfirleitt viðurkenndur. Hvers vegna gerir kirkjan það ekki
líka?

Jesús lagði mikla áherslu á að í augum Guðs væri hjónabandið órjúfanlegt:
„Það sem Guð hefur tengt saman, má maður eigi sundur skilja“ (MRK
10:9). Þessum orðum hans var beint gegn skilnuðum sem voru algengir í
þjóðfélagi hans tíma. Kirkjan getur ekki breytt orðum Jesú.

Á brúðkaupsdaginn eru tvær persónur tengdar saman og þessa einingu er
ekki hægt að rjúfa fyrr en annað hvort þeirra deyr. Ef rannsókn kirkjunnar
leiðir í ljós að aldrei hefur verið stofnað til kristins hjónabands á réttan hátt,
getur kirkjan ógilt það. Það er ekki sama og skilnaður þar sem borgaralegt
hjónaband er leyst upp.

Það er mjög sárt þegar hjón komast að því að þau eiga erfitt með að búa
saman. Þeim finnst það báðum mjög sorglegt og börnum þeirra finnst það



stundum jafnvel enn sorglegra. Skilnaðurinn „veldur sundrungu bæði í
fjölskyldunni og samfélaginu“ (TKK 2385). Jafnvel þó að hjónin skiljist að
tímabundið eða til langframa, eru þau áfram í hjónabandi til æviloka í
augum Guðs og kirkjunnar ef þau hafa lofast hvort öðru hátíðlega og á
réttan hátt.

Hornsteinn þjóðfélagsins
Rannsóknir sýna að best er fyrir börnin að alast upp í fjölskyldu með föður
og móður sem hafa skuldbundist hvort öðru í kærleika. Það er þó ekki alltaf
mögulegt vegna sjúkdóma, slysa eða skilnaða. Fjölskyldulífið gerir fólk
félagslyndara, gjafmildara og glaðlyndara og það er þess vegna góður
undirbúningur fyrir fullorðinsárin. Fjölskyldan myndar „grundvöllinn að frelsi,
öryggi og bræðralagi í þjóðfélaginu“ (TKK 2207). Af þessum ástæðum er talað
um fjölskylduna sem hornstein þjóðfélagsins.

Hjónaband karls og konu endist alla ævi þeirra. Börnin sem fæðast vegna
ástar foreldra sinna alast upp í fjölskyldunni.

Kynferði
Er „ekkert kynlíf fyrir hjónaband“ gamaldags?

Kynlíf gegnir tvenns konar hlutverki í hjónabandinu: Það styrkir
gagnkvæman kærleika eiginmannsins og eiginkonunnar (eining), og
viðheldur lífinu (barneignir). Kirkjan viðurkennir einnig að „kynlíf er
uppspretta gleði og ánægju“ (TKK 2362).



Eiginmaður og eiginkona vilja ekki hafa ást sína út af fyrir sig heldur vilja
þau deila henni með börnunum sem fæðast kunna í þessu
einingarsambandi þeirra. Þetta er hluti af hinni náttúrulegu reglu
sköpunarinnar og áætlun Guðs fyrir hamingju mannsins.

Sönn ást
Margt er hægt að segja um ástina. Við skiljum það öll að Guð sjálfur er þá
aðeins kærleikur að við vitum sjálf hvað kærleikur er: „Sá sem ekki elskar
þekkir ekki Guð, því að Guð er kærleikur“ (1JÓH 4:8). Sönn ást er trygglynd
og eftir að hún er veitt er hún ævinlega trúföst „í blíðu og stríðu“. Sönn ást
byggir á frjálsu vali: Við getum ekki byggt ástina á tilskipunum. Sönn ást
merkir að við erum ávallt reiðubúin að gefa sjálf okkur hinum aðilanum og
erum líka reiðubúin að þiggja hann sem gjöf á móti. Sönn ást setur engin
skilyrði og viðurkennir ágalla þess sem elskaður er og sýnir honum þolinmæði
og umburðarlyndi. Sönn ást er opin fyrir nýju lífi og frjósemi.

Ekkert kynlíf fyrir hjónaband
Það er ekki góð hugmynd að stunda kynlíf fyrir hjónaband.
Kynferðissamband felur í sér að við gefum okkur fullkomlega annarri
persónu. Aðeins þegar við höfum lofað annarri persónu að vera henni trygg
og trú til æviloka, og höfum móttekið blessun Guðs fyrir hjónabandið,
getum við gefið okkur hvort öðru fullkomlega og skilyrðislaust. Eðli málsins
samkvæmt getur barn orðið til þegar kynlíf er stundað. Það gerir kynlíf utan
hjónabands líka vafasamt því að barnið þarfnast traustrar fjölskyldu. Páll
postuli leit svo á að kynlíf utan hjónabands (saurlífi) væri raunverulegt
vandamál. Lausn hans var sú að menn ættu að heiðra hjónabandið (HEB

13:4) og að hver og einn maður hafi „sína eiginkonu og hver og ein hafi sinn
eiginmann“ (1KOR 7:2). Kirkjan hefur alltaf sagt að kynlífið tilheyri
hjónabandinu. Fyrst innilegasta og persónulegasta tjáning ástar okkar á
annarri manneskju birtist í kynlífinu, er þá ekki skynsamlegt að bíða þangað
til við höfum fundið hina einu, sönnu ást, þá persónu sem við viljum eyða
með öllum okkar ævidögum? Hvernig getur þessi háleiti skilningur á
kynlífinu verið gamaldags?



Réttur skilningur kynlífsins

„Með kynlífi er átt við að karl og kona gefist hvort öðru í viðeigandi
athöfnum sem eru eingöngu ætlaðar hjónum. Hér er ekki einvörðungu um
líffræðilega athöfn að ræða heldur snertir hún innsta kjarna hverrar
persónu. Þetta er þá aðeins framkvæmt á réttan mannlegan hátt ef það er
hluti af kærleika karls og konu sem hafa fullkomlega gefist hvort öðru allt til
dauða. Hin fullkomna líkamlega sjálfsgjöf væri ósönn ef hún væri ekki tákn
og ávöxtur algjörrar sjálfsgjafar, þar sem öll persónan, þar með talinn hinn
tímabundni þáttur, er nærverandi: Ef persónan héldi einhverju til baka eða
áskildi sér þann möguleika að ákveða eitthvað annað í framtíðinni, þá væri
hún með því ekki að gefa sig fullkomlega“ (JÓHANNES PÁLL PÁFI II,
FAMILIARIS CONSORTIO, 11).

Er kynlíf slæmt?
Kynlíf er miklu meira en bara sókn eftir ánægju en án hinnar skilyrðislausu
hollustu við hjónabandið verður hin persónan auðveldlega tæki sem menn
nota til að öðlast persónulega fullnægju. Þetta verður augljóst þegar við
lítum til vændis og kláms, þar sem farið er með fólk eingöngu eins og hluti.
Með þessu er persónan niðurlægð. Við slíkar aðstæður er kynlífið
sannarlega eitthvað slæmt. Því miður eru mörg dæmi þess að eigingjörn
sókn eftir kynlífi leiði til hræðilegrar misnotkunar. Jafnvel þegar tveir
einstaklingar samþykkja að stunda kynlíf eingöngu vegna ánægjunnar,
misnota þeir samt hvor annan. Af ofangreindum ástæðum gefast þeir ekki
hvor öðrum fullkomlega í kærleika en það er það sem gerir kynferðislega
einingu hjóna svo fagra og góða. Og Páll postuli sagði: „Ef ég hefði ekki
kærleika, væri ég ekki neitt“ (1KOR 13:2).



Aðeins í hjónabandi er hægt að gefast annarri persónu fullkomlega og þar
er líka uppspretta gleðinnar. Hjónin taka börnunum fagnandi.

Leyfið börnunum að koma til mín;

Hjónabandið

Þú hefur áreiðanlega verið við brúðkaup. Kannski var það hjá frænku eða
nágrannakonu. Því hefur þú heyrt að brúðhjónin lofuðu að elska alltaf hvort annað. Þau
hafa líka lofað hvort öðru tryggð. Þau búa saman þangað til annað þeirra deyr. Þegar
tvær manneskjur lofa þessu í kirkjunni, þá er það líka sakramenti. Það er sakramenti
hjónabandsins.
Hjónabandið er sakramenti þar sem karl og kona lofa að elska alltaf hvort annað
og sýna hvort öðru tryggð.
Venjulega veitir djákni eða prestur sakramenti. Svo er ekki um sakramenti
hjónabandsins.
Karl og kona veita hvort öðru sakramenti hjónabandsins.
Þau lofa að sýna hvort öðru jafn mikla tryggð og Jesús.
Karl og kona veita hvort öðru sakramenti hjónabandsins þegar þau gefa jáyrði sitt
frammi fyrir prestinum.
Þegar þau gefa jáyrði sitt talar Jesús um munn þeirra. Og orð Jesú gilda að eilífu. Jesús
sagði aldrei: Ég lofa þér einhverju í stuttan tíma. Loforð Jesús gilda alltaf að eilífu. Þess
vegna lofa karl og kona líka eilífri tryggð í hjónabandinu.
Sakramenti hjónabandsins er órjúfanlegt vegna þess að karl og kona lofa hvort
öðru tryggð í Jesú nafni.
Sakramenti hjónabandsins getur því aðeins rofnað við dauðann.
Guð sjálfur stofnaði hjónabandið. Það getum við lesið um í fyrsta riti Biblíunnar.
Guð stofnaði hjónabandið til þess að karl og kona yrðu fullkomlega eitt og gætu
stofnað fjölskyldu.
Foreldrarnir færa börnum sínum lífið að gjöf. Þeir eiga einnig að veita þeim gott uppeldi.
Kaþólskir foreldrar veita börnum sínum kaþólskt uppeldi.
Kristur hjálpar karli og konu í hjónabandinu að fullnægja skyldum hjónabandsins.

Hvað er hjónabandið?



Hjónabandið er sakramenti þar sem karl og kona lofa að elska alltaf hvort annað og sýna
hvort öðru tryggð.
Hver veitir sakramenti hjónabandsins?
Karl og kona veita hvort öðru sakramenti hjónabandsins.
Hvenær veita karl og kona hvort öðru sakramenti hjónabandsins?
Karl og kona veita hvort öðru sakramenti hjónabandsins þegar þau gefa jáyrði sitt frammi
fyrir prestinum.
Hvers vegna er sakramenti hjónabandsins órjúfanlegt?
Sakramenti hjónabandsins er órjúfanlegt vegna þess að karl og kona lofa hvort öðru
tryggð í Jesú nafni.
Hvers vegna stofnaði Guð hjónabandið?
Guð stofnaði hjónabandið til þess að karl og kona yrðu fullkomlega eitt og gætu stofnað
fjölskyldu.
Hvernig hjálpar Kristur karli og konu í hjónabandinu?
Kristur hjálpar karli og konu í hjónabandinu að fullnægja skyldum hjónabandsins.

Við lesum sjálf: Við lesum í Matteusarguðspjalli, 19. kafla, vers 1 til 7.
Ásetningur: Við biðjum reglulega fyrir foreldrum okkar og biðjum Guð að hjálpa þeim.


